
UVOD
Rodno odgovorno budžetiranje predstavlja veoma značajan ele-
ment u ostvarivanju principa ravnopravnosti spolova, jer bez rod-
no odgovornih budžeta ne možemo planirati bilo kakve aktivnosti 
koje imaju za cilj unapređenje ravnopravnosti spolova u BiH. Rodno 
odgovorno budžetiranje, predstavlja prije svega, integrisanje as-
pekta rodne ravnopravnosti u sve faze budžetskog procesa. Sama 
teorija rodno odgovornog budžetiranja polazi od pretpostavke da 
budžeti nisu rodno neutralni i da raspodjela sredstava često pro-
dubljuje nejednak položaj žena i muškaraca u društvu. Veoma je 
značajno imati u vidu da rodno odgovorno budžetiranje predstavl-
ja inovativan pristup u unapređenju ravnopravnosti spolova, i da 
je sama teorija ovakvog pristupa budžetima relativno nepoznata 
donosiocima odluka na lokalnom nivou. 

Politika rodno odgovornog budžetiranja ima za cilj pojašnjenje 
termina rodno odgovornog budžeta, s obzirom da navedeni ter-
min nije dovoljno poznat u našim programima, planovima i politi-
kama, naročito na lokalnom nivou. Tema, koja je u svojoj suštini 
ekonomske prirode, treba biti približena, svima, bez obzira iz koje 
branše dolazili. Iz navedenog razloga analiza neće obilovati ekon-
omskom terminologijom, a sam proces rodno odgovornog budže-
tiranja će biti raščlanjen i pojašnjen na jednostavan način. Politike 
rodno odgovornog budžetiranja na lokalnom nivou provode loka-
lne vlasti i veoma je značajno biti upućen u procese planiranja, krei-
ranja i izvršenja budžeta kako bi se rodno osjetljive politike uvrstile 
na samom početku procesa planiranja. 

Bitno je imati na umu da rodno odgovorni budžeti nisu odvojeni 
budžeti za muškarce i žene, već način izrade budžeta pri kojem se 
resursi usmjeravaju kako bi se adresirale nejednakosti u društvu u 
svim oblastima i sektorima. Pri tome trebamo imati u vidu, da izdva-
janje određenog iznosa za žene, ne znači poštivanje principa rod-

no odgovornog budžetiranja. Korisnici rodno odgovornih budžeta 
nisu homogena grupa, već se ovdje radi o principu odgovornog 
budžetiranja koje uzima u obzir pozitivne efekte koje društvo do-
bija poboljšanjem prilika za žene kroz zdravstvenu zaštitu, obrazo-
vanje, zaposlenje, i dr.

Rodno odgovorno budžetiranje također znači i razmišljanje o efek-
tima koje planiranje i budžeti imaju na budućnost. Ukoliko u budže-
tima ne planiramo sredstva koja bi pomogla promociju nenasilnog 
ponašanja i prevencije nasilja u porodici, mi u budućnosti može-
mo imati dalekosežne finansijske efekte. Na primjer, porodično 
nasilje, utječe bitno na produktivnost žrtve nasilja, koja neće zbog 
nanaseneih povreda ići na posao i koja će češće koristiti usluge 
zdravstvene i socijalne zaštite. Također, žrtva nasilja nerijetko neće 
ni raditi, ili će napustiti posao što dovodi do slabijeg ekonomskog 
stanja cijele porodice. Djeca odgojena u takvim porodicama, nerij-
etko će izbjegavati školu, također ispoljavati nasilna ponašanja, što 
može voditi ne samo do stvaranja “zatvorenog kruga nasilja”, nego 
i do dalekosežnih ekonomskih posljedica za cijelo društvo. 

Veoma je bitno razmisliti o efektima koje ROB ima na našu svakod-
nevnicu, odnosno šta u praksi znači da imamo rodno odgovorne 
politike. Usmjeravanje sredstava iz budžeta u razvoj poljoprivrednih 
grana u kojima su uposleni i muškarci i žene (uzgoj ljekovitog bilja, 
uzgoja bobičastog voća), razvoj transportne i sportske infrastruk-
ture, unaprijeđenje plasteničke proizvodnje, urbanistička planiranja 
koja odgovaraju potrebama oba spola su nešto od čega profit ima 
cijelo društvo, a šta ostvarujemo prije svega, dobro planiranim, rod-
no odgovornim budžetima. 

1. PRAVNI OKVIR  ZA RODNO ODGOVORNO BUDŽETIRANJE U 
BOSNI I HERCEGOVINI
Uvođenje principa rodno odgovornog budžetiranja predviđeno je 
nizom međunarodnih dokumenata iz oblasti ravnopravnosti spolo-
va od koje je najbitnije pomenuti Konvenciju o eliminaciji svih ob-
lika diskriminacije žena (CEDAW)1. Bitno je napomenuti da CEDAW 
Konvencija predstavlja dio Ustava BiH. Pekinška deklaracija, te 
međunarodni dokumenti na nivou UN, EU i Vijeća Evrope također 
predviđaju uvođenje rodno odgovornih budžeta.    Kada govorimo 
u uvođenju rodno odgovornih budžeta na lokalnom nivou, veoma 
je značajno konsultovati Evropsku povelju o ravnopravnosti spolo-
va. 
1) https://ravnopravnost.gov.hr/UserDocsImages/arhiva/preuzimanje/biblioteka-ona/UN%20Kon-
vencija%20o%20uklanjanju%20svih%20oblika%20diskriminacije. 

Pravni okvir za planiranje, izradu, donošenje i izvršenje budžeta u 
Bosni i Hercegovini čine:

•	 Ustav BiH, Ustav Federacije BiH, Ustav Republike Srpske, 
Statut Brčko Distrikta BiH, Zakon o finansiranju instituci-
ja Bosne i Hercegovine („Službeni glasnik BiH“, br. 61/04, 
49/09, 42/12, 87/12, 32/13), Zakon o budžetima u Federaci-
ji BiH („Službene novine FBiH“, br. 102/13, 9/14, 13/14, 8/15), 
Zakon o budžetskim sistemima Republike Srpske („Službeni 
glasnik RS”, br. 54/09, 73/10, 101/10, 101/11, 93/12, 62/13, 63/13 
– ispravka),Zakon o budžetu Brčko Distrikta BiH („Službeni 
glasnik Brčko Distrikta BiH“, broj 34/08). 

Donošenjem Zakona o ravnopravnosti spolova u BiH 20032. go-
dine i prvog Gender akcionog plana BiH 2006. godine, u našoj 
zemlji je zvanično uveden termin rodno odgovornog budžetiranja. 
Donošenjem zakona i Akcionog plana, prepoznata je potreba osig-
uranja budžetskih sredstava za provođenje specifičnih aktivnosti 
iz oblasti ravnopravnosti spolova. U praksi to znači da su gender 
institucionalni mehanizmi, formirani u skladu sa Zakonom o ravno-
pravnosti spolova u BiH, željeli podstaći javnu političku debatu o 
neophodnosti osiguranja budžeta kojim bi se promovisale i prov-
ele rodno odgovorne politike, posebno u oblastima: unaprijeđenja 
zdravlja žena i muškaraca, nasilja u porodici, socijalne zaštite i usk-
lađivanja profesionalnog i porodičnog života. 

Zakonom je utvrđeno da: “organima vlasti na državnom i entitets-
kom nivou, kantonalnim organima i organima jedinica lokalne 
samouprave, pravnim osobama s javnim ovlaštenjima, pravnim 
osobama u većinskom vlasništvu države da, u okviru svojih na-
dležnosti, preduzmu sve odgovarajuće i potrebne mjere radi 
provođenja odredbi propisanih Zakonom i Gender akcionim pla-
nom Bosne i Hercegovine, koji uključuju i provođenje aktivnos-
ti i mjera Gender akcionog plana Bosne i Hercegovine kroz re-
dovne programe uz osiguranje budžetskih sredstava3“. Zakonom 
o izmjenama i dopunama Zakona o ravnopravnosti spolova BiH iz 
2009. godine dodatno je unaprijeđen osnov za rodno odgovorno 
budžetiranje predviđanjem posebnih privremenih mjera (član 3.e) 
koje se mogu donijeti radi „ostvarivanja stvarne ravnopravnosti 
žena i muškaraca4“Također je značajno pomenuti Gender akcioni 
plan BiH, kojim je planirano provođenje procesa rodno odgovor-

2) Službeni glasnik BiH››, broj 16/03.
3) https://advokat-prnjavorac.com/zakoni/zakon_o_ravnopravnosti_spolova_BiH.pdf
4) Službeni glasnik BiH››, broj 102/09. 

nog budžetiranja, kao osnovnog sredstva za provođenje strateških 
prioriteta iz oblasti ravnopravnosti spolova. 

Na lokalnom nivou temeljnu ulogu u planiranju, izradi i provođen-
ju budžeta imaju Komisije za budžet i finansije kao stalna radna 
tijela općinskih vijeća. Mandat svake komisije traje četiri godine i 
komisija ima zadatak da, između ostalog: razmatra Nacrt i prijed-
log budžeta općine, prati provođenje izvršenja budžeta i odluka iz 
oblasti finansija, razmatra odluke o zaduživanju, reprogramiranju 
dugova i drugim novčanim obavezama općine, razmatra izvještaj 
revizije, izvještaj o poslovanju javnih preduzeća i ustanova čiji je 
osnivač općina, razmatra i druga dokumenta iz oblasti finansijskog 
poslovanja u skladu sa zakonom.

2. ŠTA JE BUDŽET?
U  ekonomskoj literaturi budžet se definiše kao “najvažniji in-
strument koji vladine politike pretvara u programe i usluge za 
građane5”. Iako vuče svoje korijene od Antičke Grčke i Starog Rima, 
tek od 15. vijeka se pojavljuje kao finansijski instrument. Zahvalju-
jući budžetima vlade su u mogućnosti da usmjere svoje djelovanje 
prema građanima i građankama i provedu definisane zakone, poli-
tike i strategije u praksi. On je istovremeno i mehanizam za izbor 
prioriteta država, alokaciju resursa, sredstvo pomoću kojeg država 
intervenira u ekonomiji i usmjerava tokove resursa. 

Budžet je vezan za trendove u ekonomiji, kako na nivou same 
države, tako i na globalnom nivou. Primjera radi, posljenja velika 
ekonomska kriza iz 2008. godine na svjetskom nivou, utjecala 
je na promjene dohotka i potrošnju, a povećanje nezaposlenos-
ti na kreiranje novih socijalnih politika zemalja pogođenih krizom. 
Spašavanje velikih banaka koje su se našle u krizi, a koje su ekon-
omski stubovi pojedinih zemalja, dovelo je do rebalansa u budže-
tima i neplaniranih davanja. Drugim riječima, da bi se spasila radna 
mjesta, država je umanjila sredstva za provedbu socijalnih i razvo-
jnih politika, čime su bitno ugrožene rodno odgovorne politike, za 
čiju provedbu nije bilo dovoljno sredstava. Dakle, visina i raspored 
budžeta direktno zavise od samih kretanja u proizvodnji, dohotku, 
investicijama. Budžet je akt kojim Vlada izražava svoju političku 
volju i daje prioritete u rješavanju određenih problema u društvu i 
ciljeva koji se trebaju postići. Budžetom se jasno definišu prihodi i 
rashodi budžetskih korisnika.6 
5) Rodno odgovorno budžetiranje, Udžbenik za Univerzitete, Sarajevo 2013. University press, str. 20.  
6) Vodič za uključivanje civilnog društva u proces uvođenja gender perspektive u budžete, Udružen-
je VESTA, Tuzla, 2012. 

Za bolje razumijevanje funcionisanja budžeta potrebno je razumjeti 
da svaki budžet ima svoj “životni ciklus” koji se sastoji od sljedećih 
faza: 

Godina 1. – godina izrade i donošenja budžeta,

Godina 2. – godina realizacije, tj. utroška budžeta,

Godina 3. – godina izvještavanja i revizije budžeta.

Budžet ima prije svega “ekonomski aspekt” i predstavlja instrument 
ekonomske politike. Ipak, budžet nije samo ekonomska kategorija, 
već sadrži i druge elemente uključujući: 

•	 Socijalni aspekt, koji se ogleda u raspodjeli budžeta u funk-
ciji povećanja pravde, socijalne jednakosti i uravnoteženog 
razvoja, 

•	 Planski aspekt, koji se odnosi na planiranje prihoda ako bi 
se finansirali budući rashodi,

•	 Pravni aspekt, koji predstavlja budžet kao pravni dokument 
sa svim obavezama koje jedan takav pravni akt proizvodi, i

•	 Politički aspekt, koji proizilazi iz činjenice da ga usvajaju za-
konodavni organi vlasti  (u zavisnosti od nivoa vlasti na ko-
jem je budžet donesen)7.

S druge strane, dobar budžet ima određene karakteristike, koje se 
prije svega odnose na:

1. Participativnost, odnosno učešće građana u procesu  kreiranja 
budžeta, 

2. Transparentnost, odnosno dostupnost informacijama i učešće 
javnosti u procesu izrade politika8, te 

3. Odgovornost, odnosno pozivanje donosioca odluka na odgov-
ornost za donošenje tih odluka - finansijska i upravljačka odgovo-
rnost.

7) Rodno odgovorno budžetiranje, Udžbenik za Univerzitete, Sarajevo 2013. University press, str. 
26-28. 
8) Prema indeksu otvorenih budžeta BiH se nalazi na 39. mjestu od 85 zemalja u 2010. Jedina lošije 
rangirana država u Evropi je Albanija.

Navedno nam pokazuje, da budžet nije samo ekonomski doku-
ment, nego široka platforma koja bitno utječe na živote građana 
cijele zajednice. 

3. RODNO ODGOVORNI BUDŽETI U TEORIJI I PRAKSI

Kada smo pojasnili ukratko šta je zapravo budžet, bitno je postaviti 
pitanje šta ROB zapravo predstavlja, te koji su faktori utjecali na 
formiranje navedenog koncepta?
Prve inicijative koje su za cilj imale uvođenje rodno odgovornog 
budžetiranja potiču iz Australije i Južno Afričke Republike. U slučaju 
Australije, ove inicijative pokretala je sama vlada kako bi procijenila 
efekte državnih politika na žene i muškarce, a u Južnoj Africi su 
ključnu ulogu imale nevladine organizacije, koje su zajedno sa aka-
demicima provele dubinsku analizu kako bi vladama predočili zbog 
čega neke politike trebaju biti promijenjene, kako bi odgovorale 
potrebama svih građana i građanki. 

Prema definiciji Vijeća Evrope, „rodno odgovorno budžetiranje 
predstavlja uključivanje principa rodne ravnopravnosti u budžetske 
procese. Podrazumijeva rodno zasnovanu procjenu budžeta, ukl-
jučivanje rodne perspektive na svim nivoima budžetskog procesa 
i prestrukturiranje prihoda i rashoda s ciljem unapređenja rodne 
ravnopravnosti9“

U teoriji, rodno odgovorno budžetiranje je pristup po kojem se svi 
budžetski procesi strukturiraju i procjenjuju iz perspektive ravno-
pravnosti spolova. Ovaj pristup prepoznaje da budžeti nisu rodno 
neutralni, te da svi akteri u budžetskom procesu trebaju ocjenjiva-
ti rezultate utroška javnih sredstava iz perspektive ravnopravnosti 
spolova, što vodi ka pravičnijoj raspodjeli budžetskih sredstava, te 
unapređuje ekonomski razvoj zemlje.10 Rodno odgovorno budžeti-
ranje podrazumijeva integrisanje aspekta rodne ravnopravnosti u 
sve faze budžetskog procesa. ROB je prije svega budžetiranje u 
čijem fokusu su ljudi i odnosi se jednako i na prihodovnu, i na ra-
shodovnu stranu budžeta.

U praksi bi to značilo razmatranje efekata koje ROB ima na našu 
svakodnevnicu. Recimo kakav efekat ima to što su sportska ig-
rališta nerijetko namjenjena za sportove koje preferiraju dječaci u 
odnosu na djevojčice, ili da općine ne ulažu dovljno sredstava u 
kreiranje i unapređenje okruženja koje je prilagođeno i muškarci-
9) Stručna grupa za rodno budžetiranje, Vijeće Evrope (2005.)
10) http://www.gcfbih.gov.ba/oblasti/rodno-odgovorno-budzetiranje/

ma i ženama. Često se to ne dešava zbog toga što političari namjer-
no žele uskratiti jednu grupu u društvu, već zbog toga što prilikom 
planiranja i bužetiranja ne uzimaju u obzir i ne razmatraju potrebe 
sviju u društvu, već se vode naučenim modelima razmišljanja. Rod-
no odgovorno budžetiranje je upravo sredstvo koje pomaže da se 
preispituju odluke i preraspodjele i da se mijenjaju utvrđeni obrasci 
razmišljanja i rada.

Uzmimo kao primjer otvaranje robne pijace u jednoj lokalnoj zajed-
nici. Prije svega potrebno je planirati na kojem mjestu će se otvoriti 
pijaca, odnosno da li je pristup jednak i za muškarce i za žene (da 
li je dio ograđen i siguran, da li navečer ima osvjetljenja, da li je 
područje ugroženo od strane pasa lutalica). S druge strane, opći-
na mora planirati i razvoj ostale infrastrukture kako bi pristup bio 
adekvatan za sve građane i građanke. To se prije svega odnosi na 
transport. Da li postoje autobuske linije, bi bilo veoma bitno pitanje 
jer je poznato da žene manje voze automobile od muškaraca. 

Brojni su razlozi i ciljevi zbog kojih se vlade, uključuju u rodno 
odgovorno budžetiranje. Rodno budžetiranje se koristi kako bi se 
na rodno odgovoran način prikupljanja i trošenja javnih sredstava 
utjecalo na ostvarivanje političkih i društvenih  ciljeva. Vlade, putem 
rodnog budžetiranja, podstiču politički i ekonomski razvoj i rodnu 
ravnopravnost u društvu, kroz promjenu ekonomske politike, pre-
poznavanje i priznavanje rodnih predrasuda i korektivne mjere 
kako bi se neravnopravnosti ispravile11. 

Veoma je značajno imati u vidu da su osnovna tri koraka u rodno 
odgovornom budžetiranju:

•	Analiza budžetskih izdvajanja  (programa i projekata iz rodne 
perspektive),

•	Rodna analiza i kontrola budžetskog procesa,

•	Rekonstrukcija budžeta kako bi bolje reflektirali potrebe       
muškaraca i žena.

Rodno odgovorno budžetiraje posebno je bitno u smislu političke 
participacije na lokalnom nivou, ukoliko uzmemo u obzir da je ekon-
omska moć u direktnoj vezi sa političkom i da se bez finansijskih 
sredstava nijedna politika ili strategija, ne može provesti u djelo. 
Zbog toga bi, pri izradi budžeta Vlada, ali i svaka lokalna zajednica, 
trebala voditi računa o svim svojim građanima/građankama i biti 
11) http://www2.uns.ac.rs/sr/centri/rodneStudije/rodnobudzetiranje.pdf

inicijator izrade ROB-a. Time bi na najbolji način pokazala da po-
država implementaciju načela ravnopravnosti spolova i da podrška 
provedbi ovog principa u pravni sistem nije samo deklarativna. 

Iako su tokom protekle decenije učinjeni značajni napori na krei-
ranju rodno odgovornih politika, naša država je tek na početku 
kreiranja budžeta prema principima ravnopravnosti spolova, jer je 
ROB relativno novi pojam u ekonomskom životu Bosne i Herce-
govine. Većina građana i građanki nije upoznata sa ovim terminom, 
veoma je značajna javna promocija. Prednosti ROB-a se odnose 
prije svega na lakšu implementaciju standarda za ravnopravnost 
spolova, bolji kvalitet budžeta, povećanje standarda, socijalne 
pravde, veću efikasnost javne potrošnje, te bolje praćenje iz-
vršenja budžeta. 
Rodno odgovorno budžetiranje potrebno nam je prije svega zbog 
kreiranja preduslova za stvaranje društva jednakosti, gdje će se 
voditi računa o potrebama i stavovima svih građana i građanki. St-
varanje društva socijalne jednakosti i ravnopravnosti mora biti jedan 
od temeljnih kurseva naše politike. Ukoliko kreiramo budžete koji 
su u interesu samo jednog dijela našeg društva, mi gubimo kurs 
naše politike i onemogućavamo napredak i jednake mogućnosti za 
društvo u cjelini. 

Stavovi i mišljenja o ROB se bitno razlikuju, i u političkom i javnom 
diskursu nerijetko preovladavaju mitovi, od kojih posebno možemo 
izdvojiti sljedeće: 

ROB nisu posebne linije za žene, već ROB uvodi svijest o ravno-
pravnosti spolova u sve politike, planove, programe i budžete.U 
praksi to znači da programi, koje se nerijetko provode u lokalnim 
zajednicama u BiH, gdje se izdvajaju posebne linije za žensko 
poduzetništvo (otvaranje frizerskih salona, salona ljepote i sl.) ne 
predstavljaju rodno odgovorne politike. Iako takve budžetske lini-
je s posebnom namjenom mogu u nekoliko slučajeva imati smis-
la,  npr. za finansiranje Komisije za jednakost spolova, primarni cilj 
mora biti da se osigura da  opći budžeti i s njima povezane politike 
i programi u obzir uzimaju ravnopravnost spolova. 

ROB nije podjela budžeta na muškarce i na žene (50:50), već način 
izrade budžeta pri čemu se resursi usmjeravaju kako bi se adresir-
ale nejednakosti u društvu u svim oblastima i sektorima.

U našoj zemlji prve inicijative za uvođenje rodno odgovornih politi-
ka započele su prije nešto više od decenije. Potreba za uvođenjem 
ROB proizilazi iz pretpostavke da sami budžeti nisu rodno neutralni 
i da raspodjela sredstava često produbljuje ekonomski i društveni 
jaz muškaraca i žena u jednom društvu. Do sada, u BiH su prove-
deni projekti na svim nivoima vlasti, koji su imali za cilj uvođenje 
rodno odgovornih budžeta. U općinama Vogošća, Bugojno Sapna, 
Ljubinje, Bihać, Novo Sarajevo, Foča, Gradačac, Kostajnica, Vareš, 
Sanski Most i dr. doneseni su planovi, ali na žalost u samoj praksi 
nije mnogo urađeno. 

4. OSNOVNE KARAKTERISTIKE ANALIZE RODNO 
ODGOVORNOG BUDŽETA 

Prilikom prvog susreta sa budžetom veoma je značajno postaviti 
sebi sljedeća pitanja:       Jeste li ikada vidjeli objavljen budžet? Iz 
čega se “puni” budžet? Zašto je budžet značajan? Šta je budžeti-
ranje u programskom formatu? 

Analiza budžeta je veoma značajna kako bismo dobili uvid za šta 
određena lokalna zajednica izdvaja najviše sredstava (infrastruktu-
ra, socijalna politika, plate…). 

Najjednostavniji model za analizu rodno odgovornih budžeta je 
procjena koliko novca se dodjeljuje, odnosno kojim budžetskim 
iznosnom tokom jedne godine raspolaže određena lokalna zajed-
nica (ulazni element). S druge strane, veoma je bitno definisati ko je 
ciljna grupa koja koristi dodijeljena sredstva i koliko osoba po spolu 
će biti uključeno u programe za koje su sredstva planirana. Izlazni 
elementi se odnose na provedene programe i stvarne utjecaje koji 
su navedeni programi imali na muškarce i žene. Da li je raspodjela 
sredstava ostvarila očekivane efekte kada je u pitanju ravnoprav-
nost spolova, je temeljno pitanje i kakav je utjecaj bio po pitanju 
pojedinačnih projekata. 

Postoji čitav niz primjera gdje rodno odgovorni budžeti mogu ima-
ti odlučujuću ulogu u formiranju kvalitete života u lokalnoj zajed-
nici. Naše lokalne zajednice, samo u rijetkim slučajevima prilikom 
izdvajanja sredstava za razvoj sporta, vode računa o potrebama 
djevojčica. S druge strane, prilikom planiranja budžeta za zdravlje, 
akutne bolesti od kojih boluju muškarci su zapostavljeni. Nositelji 
političkih funkcija su u mogućnosti da utječu na promjene politika 
u općinama. Ukoliko je vaše opredjeljenje da utječete na budžet 
vaše općine kako biste uveli princip rodno odgovornog budžeti-

ranja, imajte u vidu da se radi o dugotrajnom procesu, koji će prije 
svega zahtijevati promjenu same svijesti općinskih vlasti o značaju 
principa ravnopravnosti spolova. Bitno je utjecati na kreiranje i pro-
vođenje obuka lokalnih vlasti, ali i konstantno lobirati i promovisati 
temu rodno odgovornog budžetiranja. 

Uvođenje rodno odgovorog budžeta može potrajati godinama, ali 
beneficije koje društvo može ostvariti mogu biti jako dugoročne. 
Ulaganje u određene politike, poput promocije nenasilnog 
ponašanja, borba protiv nasilja u porodici, ulaganje u infrastrukturu 
su investicije koje mogu promijeniti naše društvo iz temelja. 

5. PREPORUKE

•	 Ukoliko želimo djelovati na politike lokalnog nivoa, veoma 
je značajno utjecati na općinsku Komisiju za budžet i finan-
sije, prilikom same faze planiranja budžeta. Javne rasprave 
o nacrtu budžeta, koje je svaka općina dužna po Zakonu 
organizovati na žalost ne posjećuje dovoljan broj građana. 
Veoma je bitna javna promocija i buđenje svijesti građana 
i građanki o važnosti utjecaja javnosti na kreiranje javnih 
budžeta. 

•	 Ukoliko želite da utječete na budžete Vaše lokalne zajednice, 
jako je važno analizirati do sada donesene budžete. Pokuša-
jte zaključiti na koji način bi budžet mogao na adekvatni-
ji način udovoljiti potrebama žena, muškaraca, djevojčica 
i dječaka lokalne zajednice u kojoj živite (napravite SWOT 
analizu). 

•	 Konstantan dijalog općinskih vlasti sa predstavnicima i 
predstavnicama nevladinih organizacija koji se bave rodno 
odgovornim pitanjima je izuzetno važan jer nevladine zajed-
nice nerijetko su u mogućnosti prepoznati određene potre-
be lokalne zajednice, koje su nepoznate općinskim vlastima. 

•	 Organizacija treninga o rodno odgovornim budžetima za 
predstavnike i predstavnice lokalnih vlasti i nevladinih or-
ganizacija. Ovakav vid edukacije, obezbijedio bi stjecanje 
znanja o ROB-u, te unaprijedio dijalog između vlasti i nevla-
dinog sektora. 

•	 Napravite spisak aktivnosti koje želite uvrstiti u budžet u sk-
ladu sa prioritetima, kao i procjenu budžetskih troškova. 

ZAKLJUČAK

Ako uzmemo u obzir faktore koji su potrebni za rodno odgovorno 
budžetiranje, a to su učešće građana- muškaraca i žena, i uzimanje 
u obzir njihovih različitih potreba, vidimo da je ROB zapravo sas-
tavni dio demokratskoh procesa i demokratizacije društva. Osim 
toga, ROB predstavlja i direktnu vezu između socijalnih i ekon-
omskih politika. U članku je naglašeno da je ROB nemoguć bez 
rodne analize jer je to proces koji pomaže ne samo razvoj budžeta, 
već i pokazuje koliko su tradicionalne raspodjele budžeta, koje su 
inače slijepe na rodne razlike i potrebe, u svojoj suštini mehanizami 
koji reflektuju rodnu nejednakost i predrasude.  

U samom zaključku važno je spomenuti da je rodno odgovorno 
budžetiranje naročito važno za muškarce i žene koji su dodatno 
marginalizirani zbog siromaštva, invaliditeta i pripadnosti određenoj 
marginaliziranoj grupi jer se njihove potrebe najčešće ne uzima-
ju u obzir u tradicionalnim budžetskim planiranjima, što dodatno 
ojačava njihovu iskuljučenost. Rodno osjetljivi budžet koji je istins-
ki namijenjen ispravljanju neravnopravnosti, treba da uzme u ob-
zir i potrebe onih najugroženijih grupa stanovništva te doprinese 
poboljšanju njihovih ekonomskih prilika i društvene uključenosti. 
Uzimajući u obzir sve navedeno, rodno osjetljivo budžetiranje un-
aprjeđuje efikanost, odogovornost i transparentnost vladinih sred-
stava. 

